
109.





S’accosta, e da la capo ’nfì a lo pede

Anea la squatra, e appena s’assecura,

De dire, ch’essa sia, perche la vede

’Ntrà chell’ombre, che appena l’affeura

Comme chi vede, o de vedere crede

La Luna nova, che pe l’aria scura

Sponta a lo primmo juorno, perchè ancora

Chiene le corna soe non caccia fora.






110.





E perchè havea lo core tenneriello,

Canosciuta che l’happe, le scappaje

Lo chianto, e disse, oimmè, core mio bello,

Speretillo de st’arma, e comme staje?

Addonca fù lo vero, ca maciello

Faciste de te stessa? e de sti guaje,

Non volenno, la causa io ne sò stato.

Uh m’havesse lo cuollo scatenato!






111.





Tutte le stelle co li Dei te juro,

E si fede se trova a sto paese,

Juro porzì pe chesta; e t’assecuro

Che contra voglia mia te fui scortese.

L’ordene de li Dei, che pe st’ascuro

Me porta a rummpecuollo, me commese,

Che da le braccia toe me scatenasse.

E st’arma mia da ss’arma se scrastasse.






112.





Chi penzare potea, benaggia aguanno!

Che, partenno io da te, tale forore

Te se scetasse ’n pietto, e pe l’affanno

Te spertosasse, bene mio, lo core?

Da me fuje, da me? vi ca me scanno:

Non fuire, ca crepo de dolore.

Chesta è l’utema vota, che co tico

Parlo: fermate ccà, potta de ’nnico!

